
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

পুলকে নাড়িয়া ঘাড় তবে করালিনী;

"বীর বাক্য এই ইন্দ্র, ইহাইত চাই;

অমর যেমন মোরা, অটল যদ্যপি

হই রণে, তবে বল, কে আঁটে মোদের?

ধর সবে অস্ত্র, আর বিলম্বে কি ফল?”

আস্তে ব্যস্তে দেবগণ অমনি ধরিল

নিজ নিজ অস্ত্র; ঠনঠন অস্ত্র রব,

ধ্বনিল অমনি, এক প্রান্ত হতে আর,

অমর ব্যূহের; কেহ উলাঙ্গিল অসি,

কেহ টঙ্কারিয়া ধনু উন্মোচিল বাণ,

কেহবা প্রখর শেল আস্ফালিল রোষে।
এবে যথা মহাগ্রহ ব্রহ্মাণ্ডের পথে,

প্রতিঘাত পেলে দুই, ভীষণ নিনাদে

উছলি কালাগ্নি ঘোর, আকুলি আকাশ

চূর্ণমার হয় শেষে; দৈত্যকুল ঠাট

আক্রমিল দেব ঠাটে মহাপরাক্রমে,

অমর কুলের ঠাট নিল সে আক্রম।

জ্বলিল সমর অগ্নি প্রলয় মূরতি,

বিকট রৌরবে দিক্ আকুল হইল।

ছিন্ন ভিন্ন হলো ব্যূহ উভয় কুলের।

উড়িল বিষম ধূলি আঁধারিয়া সৃষ্টি,

যেন সূর্য্যদেব মার, আবরিল মুখ,

